
					Gwirwyd y dudalen hon


Cyn hyn arferai'r ieu'ngtyd mad,

Bob Sul a gwyl ymgasglu'n gâd,

I erlyn rhyw chwaryddiaeth râd,

Wrth alwad tueddiadau;

Bob gyda'r nos ceid dawns a chân,

Yn nghwmni glwys lodesi glân,

Nes hedai'r oes yn ddiwahan,

Heb son am ffwndwr llyfrau.



O! 'r hybarch, fwyn Rufeinlg fam,

Byw byth fo'th deyrnas, herwydd pam,

Tra llywiaist di wneid nemawr gam

A’r meddwl trwy fyfyrio;

Cai'r werin dreulio oes ddi fraw

Heb son am Grist na llyfr i'w llaw,

Rol pechu mis, wyth swllt neu naw,

Wnai setlo'r Bil a'i glirio.



Ond erbyn hyn pêl droed nid oes,

Na thaflu maen, na chodwm clos,

O wawriad Sul hyd wylliad nos,

Naw wfft i'r chwaeth bresenol!

'Does chwareu ceulus mewn un man,

Na thenis ball wrth glochdy'r Llan,

Pob pleser teilwng laddwyd gan

Y cwrddau ban llenyddol.



Ow, ow, mae'r wlad yn awr fel pair,

Pob tref a llan ple bynag'r air,

Does dim ddywedir neu a wnair,

Yn sefyll at y safon,

Goleddir gan aelodau certh,

Ryw gymdeithasau gwag diwerth,

Lle profa dynion bwys a nerth

Gwahanol egwyddorion!

